
COFRESTRU ETC. DARPARWYR GWASANAETHAU

Ymgeisio, amrywio a chanslo cofrestriad

6 Cais i gofrestru fel darparwr gwasanaeth

(1) Rhaid i berson sy’n dymuno darparu gwasanaeth rheoleiddiedig wneud cais ar gyfer
cofrestru i Weinidogion Cymru—

(a) sy’n pennu’r gwasanaeth rheoleiddiedig y mae’r person yn dymuno ei
ddarparu,

(b) sy’n pennu’r mannau y mae’r gwasanaeth i’w ddarparu ynddynt, ohonynt neu
mewn perthynas â hwy,

(c) sy’n dynodi unigolyn fel yr unigolyn cyfrifol mewn cysylltiad â phob un o’r
mannau hynny ac sy’n datgan enw a chyfeiriad pob unigolyn o’r fath (mae
adran 21 yn nodi pwy y caniateir iddo gael ei ddynodi’n unigolyn cyfrifol), a

(d) sy’n cynnwys unrhyw wybodaeth arall a ragnodir.

(2) Rhaid i gais fod ar y ffurf ragnodedig.

(3) Caiff person sy’n dymuno cael ei gofrestru fel darparwr gwasanaeth mewn cysylltiad
â dau neu ragor o wasanaethau rheoleiddiedig wneud un cais mewn cysylltiad â hwy.

7 Caniatáu neu wrthod cofrestriad fel darparwr gwasanaeth

(1) Rhaid i Weinidogion Cymru ganiatáu cais o dan adran 6 os ydynt wedi eu bodloni—
(a) bod y cais—

(i) yn cynnwys popeth sy’n ofynnol gan neu o dan is-adran (1) o’r adran
honno,

(ii) yn achos cais sy’n ymwneud â gwasanaeth cymorth cartref, yn
cynnwys yr ymgymeriad yn adran 8, a

(iii) yn bodloni’r gofynion a ragnodir o dan adran 6(2);
(b) bod yr ymgeisydd yn berson addas a phriodol i fod yn ddarparwr gwasanaeth

(gweler adran 9);
(c) o ran pob unigolyn sydd i’w ddynodi’n unigolyn cyfrifol—

(i) ei fod yn gymwys i fod yn unigolyn cyfrifol yn unol ag adran 21(2),
(ii) ei fod yn berson addas a phriodol i fod yn unigolyn cyfrifol (gweler

adran 9), a
(iii) y bydd yn cydymffurfio ag unrhyw ofynion mewn rheoliadau o dan

adran 28 (i’r graddau y bônt yn gymwys);
(d) y bydd cydymffurfedd â gofynion—

(i) unrhyw reoliadau o dan adran 27 (gan gynnwys unrhyw ofynion o ran
safon y gofal a’r cymorth y mae rhaid eu darparu), a

(ii) unrhyw ddeddfiad arall yr ymddengys i Weinidogion Cymru ei fod
yn berthnasol,

(i’r graddau y bônt yn gymwys) mewn perthynas â darparu’r gwasanaeth
rheoleiddiedig.

(2) Mewn unrhyw achos arall rhaid i Weinidogion Cymru wrthod cais.

(3) O ran caniatáu cais—
(a) rhaid iddo fod yn ddarostyngedig i amod sy’n pennu—

(i) y mannau y mae’r darparwr gwasanaeth i ddarparu gwasanaeth
rheoleiddiedig ynddynt, ohonynt neu mewn perthynas â hwy, a

(ii) yr unigolyn sydd wedi ei ddynodi fel yr unigolyn cyfrifol ar gyfer pob
un o’r mannau hynny, a

(b) caiff fod yn ddarostyngedig i unrhyw amodau pellach sy’n briodol ym marn
Gweinidogion Cymru.

(4) Pan fo person wedi gwneud un cais mewn cysylltiad â dau neu ragor o wasanaethau
rheoleiddiedig caiff Gweinidogion Cymru ganiatáu neu wrthod y cais ar wahân mewn
cysylltiad â phob gwasanaeth.

(5) Ond dim ond os yw gofynion adrannau 18 i 20 wedi eu bodloni (i’r graddau y bônt yn
gymwys) y mae caniatâd i gais yn cymryd effaith.

8 Hyd ymweliadau cymorth cartref

(1) Yr ymgymeriad a grybwyllir yn adran 7(1)(a)(ii) ac 11(3)(a)(ii) yw na fydd
gwasanaeth cymorth cartref yn cael ei ddarparu drwy ymweliad sy’n fyrrach na 30
munud oni bai bod naill ai amod A, B neu C wedi ei fodloni.

(2) Mae Amod A yn gymwys pan—
(a) fo’n ofynnol i awdurdod lleol—

(i) yn rhinwedd adran 35 neu 37 o Ddeddf 2014, ddiwallu anghenion y
person yr ymwelir ag ef, neu

(ii) yn rhinwedd adran 40 neu 42 o’r Ddeddf honno, ddiwallu anghenion
gofalwr y person hwnnw, a

(b) fo’r awdurdod yn diwallu’r anghenion hynny drwy ddarparu gwasanaeth
cymorth cartref neu drwy drefnu bod gwasanaeth cymorth cartref yn cael ei
ddarparu i’r person yr ymwelir ag ef.

(3) Amod A yw—
(a) bod yr unigolyn sy’n cynnal yr ymweliad wedi cynnal ymweliad blaenorol yn

ystod y cyfnod y mae’r awdurdod lleol yn cynnal—
(i) cynllun gofal a chymorth o dan adran 54(1) o Ddeddf 2014 mewn

cysylltiad â’r person yr ymwelir ag ef, neu
(ii) cynllun cymorth o dan yr adran honno mewn cysylltiad â gofalwr y

person, a
(b) naill ai—

(i) y cynhelir yr ymweliad at yr unig ddiben o gadarnhau a yw’r person
yn ddiogel ac yn iach, neu

(ii) y gall y tasgau sydd i gael eu cwblhau yn ystod yr ymweliad gael eu
cwblhau’n rhesymol, a’u bod yn cael eu cwblhau, i safon sy’n bodloni
unrhyw ofynion a bennir mewn rheoliadau a wneir o dan adran 27
sy’n berthnasol i’r ymweliad.

(4) Mae Amod B yn gymwys pan fo gwasanaeth cymorth cartref yn cael ei ddarparu o
dan amgylchiadau pan na fo Amod A yn gymwys.

(5) Amod B yw—
(a) bod ymweliad sy’n llai na 30 munud yn gyson â thelerau unrhyw drefniant i

ddarparu’r gwasanaeth a wneir rhwng y darparwr gwasanaeth a’r person yr
ymwelir ag ef (neu berson arall sy’n gweithredu ar ran y person yr ymwelir
ag ef),

(b) y cynhelir yr ymweliad at yr unig ddiben o gadarnhau a yw’r person yn ddiogel
ac yn iach, neu

(c) y gall y tasgau sydd i gael eu cwblhau yn ystod yr ymweliad gael eu cwblhau’n
rhesymol, a’u bod yn cael eu cwblhau, i safon sy’n bodloni unrhyw ofynion a
bennir mewn rheoliadau a wneir o dan adran 27 sy’n berthnasol i’r ymweliad.

(6) Mae Amod C yn gymwys mewn unrhyw achos pan fo gwasanaeth cymorth cartref yn
cael ei ddarparu drwy ymweliad â pherson.

(7) Amod C yw bod yr ymweliad yn cael ei gwtogi ar gais y person yr ymwelir ag ef.

9 Person addas a phriodol: ystyriaethau perthnasol

(1) Mae’r adran hon yn gymwys i unrhyw benderfyniad gan Weinidogion Cymru o ran
a yw—

(a) darparwr gwasanaeth,
(b) person sy’n gwneud cais i fod yn ddarparwr gwasanaeth,
(c) unigolyn cyfrifol, neu
(d) person sydd i’w ddynodi’n unigolyn cyfrifol,

yn berson addas a phriodol i fod yn ddarparwr gwasanaeth neu, yn ôl y digwydd,
unigolyn cyfrifol.

(2) Wrth wneud penderfyniad o’r fath rhaid i Weinidogion Cymru roi sylw i’r holl faterion
sy’n briodol yn eu barn hwy.

(3) Yn benodol, rhaid i Weinidogion Cymru roi sylw i unrhyw dystiolaeth sy’n dod o
fewn is-adrannau (4) i (8).

(4) Mae tystiolaeth yn dod o fewn yr is-adran hon os yw’n dangos bod y person wedi—
(a) cyflawni—

(i) unrhyw drosedd sy’n ymwneud â thwyll neu anonestrwydd arall,
trais, arfau tanio neu gyffuriau neu unrhyw drosedd sydd wedi ei
rhestru yn Atodlen 3 i Ddeddf Troseddau Rhywiol 2003 (p.42)
(troseddau sydd â gofynion hysbysu),

(ii) trosedd o dan y Ddeddf hon neu reoliadau a wneir odani,
(iii) trosedd o dan Ran 2 o Ddeddf Safonau Gofal 2000 (p.14) neu

reoliadau a wneir odani, neu
(iv) unrhyw drosedd arall sy’n berthnasol ym marn Gweinidogion Cymru,

neu
(b) aflonyddu ar rywun, neu wahaniaethu’n anghyfreithlon, ar sail unrhyw

nodwedd sy’n nodwedd warchodedig o dan adran 4 o Ddeddf Cydraddoldeb
2010 (p.15), neu wedi erlid person arall yn groes i’r Ddeddf honno, wrth
gynnal unrhyw fusnes neu mewn cysylltiad â hynny.

(5) Mae tystiolaeth o fewn yr is-adran hon—
(a) os yw’n dangos bod unrhyw berson arall sy’n gysylltiedig â’r person neu a

oedd yn gysylltiedig â’r person gynt (pa un ai ar sail bersonol, ar sail gwaith
neu ar sail arall) wedi gwneud unrhyw un neu ragor o’r pethau a nodir yn is-
adran (4), a

(b) os ymddengys i Weinidogion Cymru fod y dystiolaeth yn berthnasol wrth
ystyried a yw’r person yn berson addas a phriodol i fod yn ddarparwr
gwasanaeth neu, yn ôl y digwydd, yn unigolyn cyfrifol.

(6) Mae tystiolaeth o fewn yr is-adran hon os yw’n dangos bod y person wedi bod yn
gyfrifol am gamymddwyn neu gamreoli, neu wedi cyfrannu ato neu wedi ei hwyluso,
wrth ddarparu—

(a) gwasanaeth rheoleiddiedig neu wasanaeth a ddarperir y tu allan i Gymru a
fyddai’n wasanaeth rheoleiddiedig pe bai’n cael ei ddarparu yng Nghymru;

(b) gwasanaeth a fyddai wedi dod o fewn paragraff (a) pe bai’r system reoleiddiol
sydd wedi ei sefydlu gan y Rhan hon wedi bod yn weithredol ar yr adeg pan
oedd y gwasanaeth yn cael ei ddarparu.

(7) Wrth roi sylw i dystiolaeth o fewn is-adran (6), rhaid i Weinidogion Cymru, ymhlith
pethau eraill, ystyried—

(a) pa mor ddifrifol yw’r camymddwyn neu’r camreoli ac am ba hyd y bu’n
digwydd;

(b) niwed a achoswyd i unrhyw berson, neu unrhyw dystiolaeth o fwriad i achosi
niwed;

(c) unrhyw fantais ariannol a enillwyd gan y person;
(d) unrhyw gamau a gymerwyd gan y person i unioni’r camymddwyn neu’r

camreoli.

http://www.legislation.gov.uk/id/ukpga/2003/42
http://www.legislation.gov.uk/id/ukpga/2000/14
http://www.legislation.gov.uk/id/ukpga/2010/15
http://www.legislation.gov.uk/id/ukpga/2010/15

(8) Mae tystiolaeth o fewn yr is-adran hon os yw’n dangos bod y person wedi methu’n
flaenorol â chydymffurfio—

(a) ag ymgymeriad a roddir o dan adran 7(1)(a)(ii) neu 11(3)(a)(ii),
(b) ag amod a osodir o dan y Rhan hon, neu
(c) â gofyniad a osodir gan reoliadau o dan adran 27(1) neu 28(1).

(9) Caiff Gweinidogion Cymru drwy reoliadau ddiwygio’r adran hon i amrywio’r
dystiolaeth y mae rhaid iddynt roi sylw iddi.

10 Datganiad blynyddol

(1) Rhaid i ddarparwr gwasanaeth gyflwyno datganiad blynyddol i Weinidogion Cymru
ar ôl diwedd pob blwyddyn ariannol y mae’r darparwr wedi ei gofrestru ynddi.

(2) Rhaid i ddatganiad blynyddol gynnwys—
(a) yr wybodaeth a ganlyn—

(i) y gwasanaethau rheoleiddiedig y mae’r darparwr gwasanaeth wedi ei
gofrestru i’w darparu;

(ii) y mannau y mae’r darparwr wedi ei gofrestru i ddarparu’r
gwasanaethau hynny ynddynt, ohonynt neu mewn perthynas â hwy;

(iii) enw’r unigolyn cyfrifol sydd wedi ei gofrestru mewn cysylltiad â
phob man o’r fath;

(iv) y dyddiad y cymerodd cofrestriad y darparwr effaith mewn cysylltiad
â phob gwasanaeth rheoleiddiedig a phob man o’r fath;

(v) manylion unrhyw amodau eraill a osodir ar gofrestriad y darparwr
gwasanaeth;

(vi) manylion am nifer y personau y darparodd y darparwr ofal a chymorth
iddynt yn ystod y flwyddyn wrth ddarparu pob gwasanaeth o’r fath;

(vii) unrhyw wybodaeth a ragnodir am hyfforddiant a gynigir neu a
gyflawnir mewn perthynas â phob gwasanaeth o’r fath;

(viii) unrhyw wybodaeth am gynllunio’r gweithlu a ragnodir;
(ix) unrhyw wybodaeth arall a ragnodir, a

(b) datganiad sy’n nodi sut y mae’r darparwr gwasanaeth wedi cydymffurfio ag
unrhyw reoliadau a wneir o dan adran 27(1) sy’n pennu safon y gofal a’r
cymorth y mae rhaid i ddarparwr gwasanaeth ei darparu (gweler adran 27(2)).

(3) Rhaid i ddatganiad blynyddol fod ar y ffurf ragnodedig.

(4) Rhaid cyflwyno datganiad blynyddol i Weinidogion Cymru o fewn y terfyn amser
rhagnodedig.

(5) Rhaid i Weinidogion Cymru gyhoeddi pob datganiad blynyddol a gyflwynir o dan is-
adran (1).

(6) Er gwaethaf adran 187(3), ni chaniateir gwneud offeryn statudol sy’n cynnwys—
(a) y rheoliadau cyntaf a wneir o dan is-adran (2)(a)(vii),
(b) y rheoliadau cyntaf a wneir o dan is-adran (2)(a)(viii), neu
(c) y rheoliadau cyntaf a wneir o dan is-adran (2)(a)(ix),

oni bai bod drafft o’r offeryn wedi ei osod gerbron Cynulliad Cenedlaethol Cymru a’i
gymeradwyo ganddo drwy benderfyniad.

11 Cais i amrywio cofrestriad fel darparwr gwasanaeth

(1) Rhaid i ddarparwr gwasanaeth wneud cais i Weinidogion Cymru ar gyfer amrywio
cofrestriad y darparwr—

(a) os yw’r darparwr yn dymuno—
(i) darparu gwasanaeth rheoleiddiedig nad yw’r darparwr eisoes wedi ei

gofrestru i’w ddarparu,
(ii) darparu gwasanaeth rheoleiddiedig mewn man, o fan neu mewn

perthynas â man nad yw eisoes wedi ei bennu yng nghofrestriad y
darparwr mewn perthynas â’r gwasanaeth hwnnw,

(iii) peidio â darparu gwasanaeth rheoleiddiedig, neu
(iv) peidio â darparu gwasanaeth rheoleiddiedig mewn man, o fan neu

mewn perthynas â man;
(b) os yw’r darparwr yn dymuno i amod a osodir o dan adran 7(3)(b), 12(2) neu

13(1) gael ei amrywio neu ei ddileu;
(c) os yw’r darparwr yn dymuno dynodi unigolyn cyfrifol gwahanol mewn

cysylltiad â man neu y mae’n ofynnol iddo ddynodi unigolyn cyfrifol
oherwydd nad oes unigolyn o’r fath wedi ei ddynodi mewn cysylltiad â man
y mae’r darparwr yn darparu gwasanaeth rheoleiddiedig ynddo, ohono neu
mewn perthynas ag ef.

(2) Rhaid i Weinidogion Cymru drwy reoliadau ragnodi terfyn amser y mae rhaid
cyflwyno cais i amrywio cofrestriad darparwr ynddo o dan amgylchiadau pan na fo
unigolyn cyfrifol wedi ei ddynodi mewn cysylltiad â man y mae’r darparwr yn darparu
gwasanaeth rheoleiddiedig ynddo, ohono neu mewn perthynas ag ef.

(3) Rhaid i gais o dan is-adran (1)—
(a) cynnwys—

(i) manylion yr amrywiad y mae’r darparwr yn gofyn amdano,
(ii) yn achos cais o dan is-adran (1)(a)(i) i ddarparu gwasanaeth cymorth

cartref, yr ymgymeriad yn adran 8, a
(iii) unrhyw wybodaeth arall a ragnodir;

(b) bod ar y ffurf ragnodedig.

12 Caniatáu neu wrthod cais am amrywiad

(1) Caiff Gweinidogion Cymru ganiatáu neu wrthod cais o dan adran 11 (ond gweler is-
adran (2)).

(2) Yn achos cais o dan adran 11(1)(b), caiff Gweinidogion Cymru (yn lle caniatáu neu
wrthod y cais)—

(a) amrywio amod ar delerau gwahanol i’r rhai a bennir yn y cais, neu
(b) gosod amod arall ar gofrestriad y darparwr (pa un ai yn lle’r amod y gwnaeth

y darparwr gais i’w amrywio neu ei ddileu neu’n ychwanegol at yr amod
hwnnw).

(3) Ond dim ond os yw gofynion adrannau 18 i 20 wedi eu bodloni (i’r graddau y bônt yn
gymwys) y mae amrywiad o dan yr adran hon yn cymryd effaith.

13 Amrywio heb gais

(1) Caiff Gweinidogion Cymru—

(a) amrywio unrhyw amod a osodir o dan adran 7(3)(b), 12(2) neu baragraff (b)
o’r is-adran hon, neu

(b) gosod amod pellach ar gofrestriad darparwr gwasanaeth.

(2) Ni chaniateir amrywio cofrestriad darparwr o dan is-adran (1) oni bai bod gofynion
adrannau 18 a 19 wedi eu bodloni (ond nid yw hyn yn effeithio ar bŵer Gweinidogion
Cymru i amrywio cofrestriad ar frys o dan adran 25).

(3) Os yw darparwr gwasanaeth yn darparu mwy nag un gwasanaeth rheoleiddiedig,
caiff Gweinidogion Cymru amrywio cofrestriad y darparwr drwy ddileu gwasanaeth
rheoleiddiedig—

(a) os ydynt wedi eu bodloni nad yw’r darparwr gwasanaeth bellach yn darparu’r
gwasanaeth hwnnw, neu

(b) os ydynt wedi eu bodloni nad yw’r gwasanaeth yn cael ei ddarparu yn unol
â’r gofynion a grybwyllir yn adran 7(1)(d) i’r graddau y bônt yn gymwys i’r
gwasanaeth hwnnw.

(4) Os yw darparwr gwasanaeth yn darparu gwasanaeth rheoleiddiedig mewn mwy nag un
man, o fwy nag un man neu mewn perthynas â mwy nag un man, caiff Gweinidogion
Cymru amrywio cofrestriad y darparwr drwy ddileu man os ydynt wedi eu bodloni—

(a) nad yw’r darparwr gwasanaeth bellach yn darparu gwasanaeth rheoleiddiedig
yn y man hwnnw, ohono neu mewn perthynas ag ef,

(b) nad yw’r gwasanaeth a ddarperir yn y man hwnnw, ohono neu mewn
perthynas ag ef yn cael ei ddarparu yn unol â’r gofynion a grybwyllir yn adran
7(1)(d) i’r graddau y bônt yn gymwys i’r gwasanaeth hwnnw, neu

(c) nad oes unrhyw unigolyn cyfrifol wedi ei ddynodi mewn cysylltiad â’r man
hwnnw (a bod y terfyn amser a ragnodir o dan adran 11(2) wedi dod i ben).

(5) Ni chaniateir i amrywiad gael ei wneud o dan is-adran (3) neu (4) oni bai bod gofynion
adrannau 16 ac 17 wedi eu bodloni (ond nid yw hyn yn effeithio ar bŵer Gweinidogion
Cymru i amrywio cofrestriad ar frys o dan adran 23).

14 Cais i ganslo cofrestriad fel darparwr gwasanaeth

(1) Os yw darparwr gwasanaeth yn gwneud cais i Weinidogion Cymru i ganslo ei
gofrestriad, rhaid i Weinidogion Cymru ganiatáu’r cais oni bai eu bod wedi cymryd
camau gyda golwg ar ganslo’r cofrestriad o dan adran 15 neu 23.

(2) Rhaid i Weinidogion Cymru roi hysbysiad ynghylch caniatáu cais i ganslo o dan yr
adran hon i’r darparwr gwasanaeth.

(3) Mae canslo o dan yr adran hon yn cymryd effaith—
(a) ar y diwrnod sydd 3 mis ar ôl y diwrnod y mae’r darparwr gwasanaeth yn cael

yr hysbysiad, neu
(b) ar unrhyw ddiwrnod cynharach a bennir gan Weinidogion Cymru yn yr

hysbysiad.

15 Canslo heb gais

(1) Caiff Gweinidogion Cymru ganslo cofrestriad darparwr gwasanaeth ar unrhyw un neu
ragor o’r seiliau a ganlyn—

(a) nid yw’r darparwr gwasanaeth bellach yn darparu unrhyw wasanaethau
rheoleiddiedig;



8 Deddf Rheoleiddio ac Arolygu Gofal Cymdeithasol (Cymru) 2016 dccc 2
RHAN 1 – RHEOLEIDDIO GWASANAETHAU GOFAL CYMDEITHASOL

PENNOD 2 – COFRESTRU ETC. DARPARWYR GWASANAETHAU
Document Generated: 2024-04-15

Statws  This is the original version (as it was originally enacted).

(b) nid yw Gweinidogion Cymru wedi eu bodloni bellach fod y darparwr
gwasanaeth yn berson addas a phriodol i fod yn ddarparwr gwasanaeth
(gweler adran 9);

(c) nid oes unigolyn cyfrifol wedi ei ddynodi mewn cysylltiad â phob man y mae’r
darparwr yn darparu gwasanaeth rheoleiddiedig ynddo, ohono neu mewn
perthynas ag ef (ac mae’r terfyn amser ar gyfer gwneud cais i amrywio’r
cofrestriad a ragnodir mewn rheoliadau a wneir o dan adran 11(2) wedi dod
i ben);

(d) mae’r darparwr gwasanaeth neu unigolyn cyfrifol sydd wedi ei ddynodi mewn
cysylltiad â man y mae’r darparwr yn darparu gwasanaeth rheoleiddiedig
ynddo, ohono neu mewn perthynas ag ef wedi ei gollfarnu o drosedd
berthnasol, neu wedi cael rhybuddiad mewn cysylltiad â throsedd berthnasol,
mewn cysylltiad â gwasanaeth rheoleiddiedig a ddarperir gan y darparwr
gwasanaeth;

(e) mae unrhyw berson arall wedi ei gollfarnu o drosedd berthnasol, neu wedi
cael rhybuddiad mewn cysylltiad â throsedd berthnasol, mewn cysylltiad â
gwasanaeth rheoleiddiedig a ddarperir gan y darparwr gwasanaeth;

(f) nid yw gwasanaeth rheoleiddiedig a ddarperir gan y darparwr gwasanaeth yn
cael ei ddarparu yn unol â’r gofynion a grybwyllir yn adran 7(1)(d) i’r graddau
y bônt yn gymwys i’r gwasanaeth hwnnw.

(2) At ddibenion is-adran (1)(d) ac (e), mae’r canlynol yn droseddau perthnasol—
(a) trosedd o dan y Ddeddf hon neu reoliadau a wneir odani;
(b) trosedd o dan Ran 2 o Ddeddf Safonau Gofal 2000 (p.14) neu reoliadau a

wneir odani;
(c) unrhyw drosedd sydd, ym marn Gweinidogion Cymru, yn ei gwneud yn

briodol i’r cofrestriad gael ei ganslo (gan gynnwys tramgwydd a gyflawnwyd
y tu allan i Gymru a Lloegr a fyddai’n drosedd pe bai wedi ei gyflawni yng
Nghymru a Lloegr).

(3) Ni chaniateir i gofrestriad gael ei ganslo o dan yr adran hon oni bai bod gofynion
adrannau 16 a 17 wedi eu bodloni (ond nid yw hyn yn effeithio ar bŵer Gweinidogion
Cymru i ganslo cofrestriad ar frys o dan adran 23).

http://www.legislation.gov.uk/id/ukpga/2000/14

